
Aningaasaqarnermut Akileraartarnermullu Ataatsimiititaliap suliaq nr. 01.31.06/12-

00574 pillugu ataasinngornermi ulloq 21. maj 2012-imi aalajangiineranik 

Naalakkersuisunut ilisimatitsineq. 

 

2012-imiit 2016-imut nioqqutissanik pilersuineq pillugu KNI A/S-imut  

kiffartuunneqarnissamik isumaqatigiissutip nutaap akuerineqarnissaa 

 

Naalakkersuisut inassutigaat,  

- 2012-imiit 2016-imut nioqqutissanik pilersuineq pillugu KNI A/S-imut 

kiffartuunneqarnissamik isumaqatigiissut ilanngunneqartoq akuerineqassasoq. 

 

Aningaasaqarnermut Ataatsimiititaliap oqaaseqaatai 

KNI-p Naalakkersuisullu kiffartuussinissaq pillugu isumaqatigiissutissaannut nutaamut 

missingiusiap akuersissutigineqarnissaa unitsikkallarneqassasoq Aningaasaqarnermut 

Ataatsimiititaliap ulloq 30. december 2011-mi aalajangiuppaa. Taamaalillutillu 

ataatsimiititaliami amerlanerussuteqartut isumaqarput pisiniarfinni nioqqutissanik ikililerineq 

aammalu minnerpaaffittut ammasarfiit sivikillineqarnerat naammaginanngitsoq (Suliaq 11-

565). 

 

Ulloq 27. januar 2012-imi KNI ataatsimiititaliamut sassarpoq. Tassani KNI-p 

paasissutissiissutigaa pisiniarfinni nioqqutissat annertuumik ikilineqarnerat 

isumakuluutigissallugu tunngavissaqanngitsutut isigineqartoq. Akerlianik 

paasissutissiissutigineqarpoq suliffeqarfissuup pisiniarfiutaani nioqqutissat 

assigiinngiiaarnerulernerannik kiffartuussinissamik isumaqatigiissut nutaaq 

kinguneqartussatut naatsorsuutigineqartoq. Kiffartuussinissamik isumaqatigiissummik 

iluarsisamik isumaqatigiinniarnissamut KNI Naalakkersuisullu periarfissikkumallugit 

kiffartuussinissamik isumaqatigiissutip atuuttup marts 2012 tikillugu sivitsorneqarnissaa ulloq 

taanna ataatsimiititaliamit akuerineqarpoq (Suliaq 12-566). 

 

Kiffartuussinissamik isumaqatigiissummut iluarsisamut missingiusiaq 21. marts 2012-imi 

qinnuteqarlutik Naalakkersuisut nassiuppaat. Missingiusiamut siullermut sanilliullugu 

pisiniarfiit mikinerit minnerpaaffittut ammasarfissaat sivitsorneqarsimapput, tamatumalu 

saniatigut piffissamut kiffartuussinissamik isumaqatigiissuteqarfiusumut tamarmut 

kiffartuussinissamut isumaqatigiissummut aningaasartuutissat 10 mio. kr.-it sinnilaarlugit 

qaffanneqarsimallutik (Suliaq 12-574). 

 

Suliaq pillugu arlalinnik apeqquteqarnissaq ataatsimiititaliap ulloq 4. april 2012-imi 

aalajangiuppaa. Kiffartuussinissamut isumaqatigiissummut iluarsisamut isummernerminik 

toqqaannartumik saqqummiussinissamut KANUNUPE-p periarfissinneqarnissaa 

ataatsimiititaliamit immikkut kissaatigineqarpoq. 

 



2 

 
574_2_120521-KNI kontrakt ny kal 

Allakkakkut 10. maj 2012-imeersutigut Naalakkersuisut akissutaat ataatsimiititaliamit 

tiguneqarput, tamatumalu kingorna suliap isummerfiginissaanut ataatsimiititaliaq 

tunngavissaqalerluni. 

 

Kiffartuussinissamut isumaqatigiissutissatut missingiusiamut siullermut, ataatsimiititaliamit 

akuerineqanngitsumut, sanilliullugu ammasarfiit sivitsorneqarsimanerat KANUNUPE-mit 

iluarisimaarneqartoq ataatsimiititaliamit maluginiarneqarpoq, tamatumali peqatigisaanik 

kattuffik isumaqarpoq pisiniarfiit ammasarfiisa sivikillinerisigut minnerunngitsumik 

orsussarsiniartarnerup pisariunerulernissaa aarleqqutigineqarsinnaasoq. 

 

Kikkut suna pillugu qanorlu inerneqartumik tusarniarneqarsimanersut tusarniarneqartunit 

taamatullu oqartussaasunit akuersisartunit ersarissumik paasineqaqqullugu tusarniaanermut 

tunngasumik malitassat malinneqarsimanerannik Naalakkersuisut qulakkeerinninnissaat 

pisariaqarmat suliaq tunngavigalugu tikkuassallugu pisariaqartoq ataatsimiititaliaq 

isumaqarpoq. Taamaalillunilu KNI-mit ingerlanneqartumik isiginnaarut atorlugu 

ataatsimiinneq aqqutigalugu toqqaannanngitsumik tusarniaanertut pinnani 

kiffartuussinissamik isumaqatigiissut pillugu KANUNUPE-p isumaa toqqaannartumik 

tusarniaanikkut tusarniarneqarsimasuuppat suliamut siuarsaataasimassagaluartoq 

ataatsimiititaliaq isumaqarpoq. 

 

Matuma kingorna suliamut isummernermini ataatsimiititaliaq marlunnut avippoq. 

 

Aningaasaqarnermut Ataatsimiititaliami amerlanerussuteqartut Demokraatit Inuit Ataqatigiillu 

ilaasortaasa kiffartuussinissamik isumaqatigiissutissatut missingiusiaq naammagisimaarpaat. 

Amerlanerussuteqartut isumaqarput kiffartuussinissamik isumaqatigiissutissatut missingiusiaq 

iluarsisaq pitsaasunik arlalinnik imaqartoq, soorlu qarasaasiaq atorlugu pisiniarsinnaanermik 

eqqussineq aammalu nioqqutissat amerlanerusut najukkani piumaneqartunut naleqqussakkat. 

Kiffartuussinissamik isumaqatigiissummut 2011 ilanngullugu atuuttumut sanilliullugu 

ammasarfiit sivikinnerpaaffiisa sivikillineqarnerat pillugu amerlanerussuteqartunit 

oqaatigineqassaaq sivikinnerpaaffimmit sivisunerusumik najukkani kaaviiaartitat 

pisariaqartitallu apeqqutaatillugit ammatitsinissamut KNI periarfissaqarmat. Ammasarfiit 

sivikinnerpaaffiatigut ersersinneqartoq tassatuaavoq piffissamut pisiniarfiup ammaffigisaanut 

Nunatta Karsiata KNI-mut akiliutaa, taamaalillutillu najukkani pisiniarfiup pisortaa 

najukkamilu pisiniarfimmut siunnersuisoqatigiit pisariaqartinneqarpat sivisunerusumik 

ammasarnissaq aalajangiiffigisinnaavaat. Tamatuma saniatigut amerlanerussuteqartut 

akisussaassuseqartutut oqaatigisariaqarpaat KNI-p pisiniarfiisa ammatinneqarnissaannut 

Nunatta Karsiata KNI-mut tapiissutaat najukkanilu nioqqutissat piumaneqarnerat 

naammaginartumik oqimaaqatigiittariaqartut. Taamatut oqimaaqatigiinneq 

kiffartuussinissamik isumaqatigiissutissatut missingiusiami matumani pineqartumi 

ersersinneqartoq amerlanerussuteqartut isumaqarput, tamannalu naammagisimaarneqarpoq. 

Tassunga ataatillugu pisiniarfiit mikinerit minnerpaaffittut ammasarfissaat 

kiffartuussinissamik isumaqatigiissutissatut missingiusiamut siullermut sanilliullugu 

marloriaatinngortinneqarnerat KANUNUPE-p 23. april 2012-imi allakkani iluarisimaarlugu 

oqaatigigaa amerlanerussuteqartunit immikkut maluginiarneqarpoq. Kiffartuussinissamik 

isumaqatigiissutissatut missingiusiap siulliup Aningaasaqarnermut Ataatsimiititaliamit 

itigartinneqarnerata nassatarisaanik taama sivitsuisoqarpoq. 

 

Aningaasaqarnermut Ataatsimiititaliami ikinnerussuteqartut Siumup Atassutillu 

ilaasortaatitaasa kiffartuussinissamik isumaqatigtiissutissatut missingiusiaq 

naammaginngilaat. Ikinnerussuteqartunit oqaatigineqassaaq kiffartuussinissamik 

isumaqatigiissutissatut missingiusiamut siullermut sanilliullugu sivikinnerpaamik 

ammasarfissat sivitsorneqaraluartut kiffartuussinissamik isumaqatigiissummut 2011 

ilanngullugu atuuttumut sanilliullugu sivikinnerpaamik ammasarfiit sivikillineqartut. 

Tamatuma saniatigut minnerunngitsumik nalliuttut nalaanni nioqqutissanik innuttaasut 

pisariaqartitaat KNI-p qarasaasiakkut nioqquteqarfiatigut pisariaqarneratut 

annertussusilimmik matussuserneqassanngillat. Kiisalu kiffartuussinissamik isumaqatigiissut 

minnerunngitsumik sikusartuni ajorseriartitsissaaq. Taamaalillunilu kiffartuussinissamik 

isumaqatigiissut nunaqarfinni isorliunerusunilu inuuniarnikkut atukkanik 

akuersaarneqarsinnaanngitsumik ajorseriartitsissaaq. Taamaattumillu kiffartuussinissamik 

isumaqatigiissutissatut missingiusiaq ikinnerussuteqartunit akuerineqarsinnaanngilaq. 

 

Amerlanerussuteqartut inassuteqaataat naapertorlugu aalajangiisoqarpoq.  

 

Aningaasaqarnermut Ataatsimiititaliap aalajangiinera 

Siuliani allassimasutut paasilluni Naalakkersuisut inassuteqaataat Aningaasaqarnermut 

Ataatsimiititaliami amerlanerussuteqartunit akuerineqarput.  

 

 

 

  

Ataatsimiititaliaq sinnerlugu 

Siulittaasoq 


